
Jaiminikritam Shiva Stotram

જૈમિનિકૃતં શિવસ્તોત્રમ્

અથાનન્દાર્ણવે મગ્નો દૃષ્ટ્વા નૃત્યં મહેશિતુઃ ।
જૈમિનિર્વેદપાદેન સ્તવેનાસ્તૌત્સમાહિતઃ ॥ ૭૩-૨૮॥
જૈમિનિરુવાચ ।
વિરિઞ્ચિવિષ્ણુગિરિશપ્રણતાઙ્ઘ્રિસરોરુહે  ।
જગત્સૂતે નમસ્તુભ્યં દેવિ કામ્પિલ્યવાસિનિ ॥ ૭૩-૨૯॥
વિઘ્નેશવિધિમાતણ્ડચન્દ્રેન્દ્રોપેન્દ્રવન્દિત ।
નમો ગણપતે તુભ્યં બ્રહ્મણાં બ્રહ્મણસ્પતે ॥ ૭૩-૩૦॥
ઉમાકોમલહસ્તાબ્જસમ્ભાવિતલલાટકમ્ ।
હિરણ્યકુણ્ડલં વન્દે કુમારં પુષ્કરસ્રજમ્ ॥ ૭૩-૩૧॥
શિવં બ્રહ્માદિદુર્દર્શં નરઃ કઃ સ્તોતુમર્હતિ ।
દર્શનાત્તે સ્તુતિર્મે સા ચાભ્રાદ્વૃષ્ટિરિવાજનિ  ॥ ૭૩-૩૨॥
નમઃ શિવાય સામ્બાય નમઃ શર્વાય શમ્ભવે ।
નમો નટાય રુદ્રાય સદસસ્પતયે નમઃ ॥ ૭૩-૩૩॥
પાદભિન્નાય લોકાય મૌલિભિન્નાણ્ડભિત્તયે ।
ભુજભ્રાન્તદિગન્તાય ભૂતાનાં પતયે નમઃ ॥ ૭૩-૩૪॥
ક્વણન્નૂપુરયુગ્માય વિલસત્કૃત્તિવાસસે  ।
ફણીન્દ્રમેખલાયાસ્તુ પશૂનાં પતયે નમઃ ॥ ૭૩-૩૫॥
કાલકાલાય સોમાય યોગિને શૂલપાણયે ।
અસ્થિભૂષાય શુદ્ધાય જગતાં પતયે નમઃ ॥ ૭૩-૩૬॥
પાત્રે સર્વસ્ય જગતો નેત્રે સર્વદિવૌકસામ્ ।
ગોત્રાણાં પતયે તુભ્યં ક્ષેત્રાણાં પતયે નમઃ ॥ ૭૩-૩૭॥
શઙ્કરાય નમસ્તુભ્યં મઙ્ગલાય  નમો નમઃ ।

ધનાનાં પતયે તુભ્યમન્નાનાં પતયે નમઃ ।
આત્માધિપતયે તુભ્યં નમો મીઢુષ્ટમાય ચ ॥ ૭૩-૩૮॥
અષ્ટાઙ્ગાયાતિહૃદ્યાય  ક્લિષ્ટભક્તેષ્ટદાયિને ।
ઇષ્ટિઘ્નાય સુતુષ્ટાય પુષ્ટાનાં પતયે નમઃ ॥ ૭૩-૩૯॥
પઞ્ચભૂતાધિપતયે કાલાધિપતયે નમઃ ।
નમ આત્માધિપતયે દિશાં ચ પતયે નમઃ ॥ ૭૩-૪૦॥
વિશ્વકર્ત્રે મહેશાય વિશ્વભર્ત્રે પિનાકિને ।
વિશ્વહર્ત્રેઽગ્નિનેત્રાય વિશ્વરૂપાય વૈ નમઃ ॥ ૭૩-૪૧॥
ઈશાન તે તત્પુરુષ નમો ઘોરાય તે સદા ।
વામદેવ નમસ્તેઽસ્તુ સદ્યોજાતાય વૈ નમઃ ॥ ૭૩-૪૨॥
ભૂતિભૂષાય ભક્તાનાં ભીતિભઙ્ગપ્રદાયિને  ।
નમો ભવાય ભર્ગાય નમો રુદ્રાય મીઢુષે ॥ ૭૩-૪૩॥
સહસ્રામ્બાય સામ્બાય સહસ્રાભીષવે નમઃ ।
સહસ્રબાહવે તુભ્યં સહસ્રાક્ષાય મીઢુષે ॥ ૭૩-૪૪॥
સુકપોલાય સોમાય સુલલાટાય સુભ્રુવે ।
સુદેહાય નમસ્તુભ્યં સુમૃડીકાય મીઢુષે ॥ ૭૩-૪૫॥
ભવક્લેશનિમિત્તોરુભયચ્છેદકૃતે સદા ।
નમસ્તુભ્યમષાઢાય સહમાનાય મીઢુષે ॥ ૭૩-૪૬॥
વન્દેઽહં દેવમાનન્દસન્દોહં લાસ્યસુન્દરમ્ ।
સમસ્તજગતાં નાથં સદસસ્પતિમદ્ભુતમ્ ॥ ૭૩-૪૭॥
સુજઙ્ઘં  સુન્દરં ક્ષૌમં રક્ષોભૂતક્ષતિક્ષમમ્ ।
યક્ષેશેષ્ટં નમામીશમક્ષરં પરમં પ્રભુમ્ ॥ ૭૩-૪૮॥
અર્દ્ધાલકમવસ્ત્રાર્દ્ધમસ્થ્યુત્પલદલસ્રજમ્ ।
અર્દ્ધપુંલક્ષણં વન્દે પુરુષં કૃષ્ણપિઙ્ગલમ્  ॥ ૭૩-૪૯॥
સકૃત્પ્રણતસંસારમહાસાગરતારકમ્ ।
પ્રણમામિ તમીશાનં જગતસ્તસ્થુષસ્પતિમ્ ॥ ૭૩-૫૦॥
ધાતારં જગતામીશં દાતારં સર્વસમ્પદામ્ ।
નેતારં મરુતાં વન્દે જેતારમપરાજિતમ્ ॥ ૭૩-૫૧॥

તં ત્વામન્તકનેતારં વન્દે મન્દાકિનીધરમ્ ।
દધાતિ વિદધદ્યો મામિમાનિ ત્રીણિ વિષ્ટપા ॥ ૭૩-૫૨॥
સર્વજ્ઞં સર્વગં સર્વં કવિં  વન્દે તમીશ્વરમ્ ।
યતશ્ચ યજુષા  સાર્દ્ધમૃચઃ સામાનિ જજ્ઞિરે ॥ ૭૩-૫૩॥
ભવન્તં સુદૃશં વન્દે ભૂતભવ્યભવન્તિ ચ ।
ત્યજન્તીતરકર્માણિ યો વિશ્વાભિર્વિપશ્યતિ   ॥ ૭૩-૫૪॥
હરં સુરનિયન્તારં હરન્તમહમાનતઃ ।
યદાજ્ઞયા જગત્સર્વં વ્યાપ્ય નારાયણઃ સ્થિતઃ ॥ ૭૩-૫૫॥
તં નમામિ મહાદેવં યન્નિયોગાદિદં જગત્ ।
કલ્પાદૌ ભગવાન્ધાતા યથાપૂર્વમકલ્પયત્ ॥ ૭૩-૫૬॥
ઈશ્વરં તમહં દેવં યસ્ય લિઙ્ગમહર્નિશમ્    ।
યજન્તે સહ ભાર્યાભિરિન્દ્રજ્યેષ્ઠા મરુદ્ગણાઃ ॥ ૭૩-૫૭॥
નમામિ તમિમં રુદ્રં યમભ્યર્ચ્ય સકૃત્પુરા ।
અવાપુઃ સ્વં સ્વમૈશ્વર્યં દેવાસઃ પૂષરાતયઃ ॥ ૭૩-૫૮॥
તં વન્દે દેવમીશાનં યં શિવં હૃદયામ્બુજે ।
સતતં યતયઃ શાન્તાઃ સઞ્જાનાના ઉપાસતે ॥ ૭૩-૫૯॥
તદસ્મૈ સતતં કુર્મો નમઃ કમલકાન્તયે ।
ઉમાકુચપટોરસ્ક યા તે રુદ્રશિવા તનૂઃ ॥ ૭૩-૬૦॥
નમસ્તે રુદ્રભાવાય નમસ્તે રુદ્રકેલયે ।
નમસ્તે રુદ્રશાન્ત્યૈ ચ નમસ્તે રુદ્રમન્યવે ॥ ૭૩-૬૧॥
વેદાશ્વરથનિષ્ઠાભ્યાં પાદાભ્યાં ત્રિપુરાન્તક ।
બાણકાર્મુકયુક્તાભ્યાં બાહુભ્યામુત  તે નમઃ ॥ ૭૩-૬૨॥
નમસ્તે વાસુકિજ્યાય વિષ્કિરાય ચ શઙ્કરઃ ।
મહતે મેરુરૂપાય નમસ્તે અસ્તુ ધન્વને ॥ ૭૩-૬૩॥
નમઃ પરશવે તેઽસ્તુ શૂલાયાતુલરોચિષે ।
હયગ્રીવાત્મને તુભ્યમુતોત ઇષવે નમઃ ॥ ૭૩-૬૪॥
સુરેતરવધૂ હારહારીણિ હર યાનિ તે ।

અન્યાન્યસ્ત્રાણ્યહં તૂણ ઇદં તેભ્યોઽકરં નમઃ ॥ ૭૩-૬૫॥
ધરાધરસુતાલીલાસરોજાહતબાહવે ।
તસ્મૈ તુભ્યમઘોરાય નમો અસ્મા શ્રવસ્ય ચ ॥ ૭૩-૬૬॥
રક્ષ મામજ્ઞમક્ષીણમશિક્ષિતમનન્યગમ્ ।
અનાથં દીનમાપન્ને દરિદ્રં નીલલોહિતમ્ ॥ ૭૩-૬૭॥
દુર્મુખં દુષ્ક્રિયં દુષ્ટં રક્ષમામીશ દુર્દશમ્ ।
આદૃશા તમહં ન ત્વદન્યં વિન્દામિ રાધસે ॥ ૭૩-૬૮॥
ભવાખ્યેનાગ્નિના શમ્ભો રાગદ્વેષમદાર્ચિષા   ।
દયાલો દહ્યમાનાનામસ્માકમવિતા ભવ ॥ ૭૩-૬૯॥
પરદારં પરાવાસં પરવસ્ત્રં પરાશ્રયમ્ ।
હર પાહિ પરાન્નં માં પુરુણામન્પુરુષ્ટુત ॥ ૭૩-૭૦॥
લૌકિકૈર્યત્કૃતં દુષ્ટૈર્નાવમાનં સહામહે ।
દેવેશ તવ દાસેભ્યો ભૂરિદા ભૂરિ દેહિ નઃ ॥ ૭૩-૭૧॥
કુલોકાનામયત્નાનાં ગર્વિણામીશ   પશ્યતામ્ ।
અસ્મભ્યં ક્ષેત્રમાયુશ્ચ વસુ સ્પાર્હં તદા ભર ॥ ૭૩-૭૨॥
યાઞ્ચાતો મહતીં  લજ્જામસ્મદીયાં ઘૃણાનિધે ।
ત્વમેવ વેત્સિ નસ્તૂર્ણમિદં સ્તોતૃભ્ય આભર ॥ ૭૩-૭૩॥
જાયા માતા પિતા ચાન્યે માં દ્વિષન્ત્યમિતં કૃશમ્ ।
દેહિ મે મહતીં  વિદ્યાં રાયા વિશ્વપુષા સહ ॥ ૭૩-૭૪॥
અદૃષ્ટાર્થેષુ સર્વેષુ દૃષ્ટાર્થેષ્વપિ કર્મસુ ।
મેરુધન્વન્નશક્તેભ્યો બલં ધેહિ તનૂષુ નઃ ॥ ૭૩-૭૫॥
લબ્ધાનિષ્ટસહસ્રસ્ય નિત્યમિષ્ટવિયોગિનઃ ।
હૃદ્રોગં મમ દેવેશ હરિમાણં ચ નાશય ॥ ૭૩-૭૬॥
યે યે રોગાઃ પિશાચા વા નરા દેવાશ્ચ મામિહ ।
બાધન્તે દેવતાઃ સર્વા નિબાધસ્વ મહાનસિ ॥ ૭૩-૭૭॥
ત્વમેવ રક્ષિતાસ્માકમન્યઃ કશ્ચિન્ન વિદ્યતે ।
તસ્માત્સ્વીકૃત્ય દેવેશ રક્ષા ણો બ્રહ્મણસ્પતે ॥ ૭૩-૭૮॥

ત્વમેવોમાપતે માતા ત્વં પિતા ત્વં પિતામહઃ ।
ત્વમાયુસ્ત્વં મતિસ્ત્વં શ્રીરુત ભ્રાતોત નઃ સખા ॥ ૭૩-૭૯॥
યતસ્ત્વમેવ દેવેશ કર્તા સર્વસ્ય કર્મણઃ ।
તતઃ ક્ષમસ્વ તત્સર્વં યન્મયા દુષ્કૃતં કૃતમ્ ॥ ૭૩-૮૦॥
ત્વત્સમો ન પ્રભુત્વેન ફલ્ગુત્વેન ચ મત્સમઃ ।
તતો દેવ મહાદેવ ત્વમસ્માકં તવસ્મસિ ॥ ૭૩-૮૧॥
સુસ્મિતં ભસ્મગૌરાઙ્ગં  તરુણાદિત્યવિગ્રહમ્ ।
પ્રસન્નવદનં સૌર્મ્ય ગાયે ત્વા નમસા ગિરા ॥ ૭૩-૮૨॥
એષ એવ વરોઽસ્માકં નૃત્યન્તં ત્વાં સભાપતિમ્ ।
લોકયન્તમુમાકાન્તં પશ્યેમ શરદઃ શતમ્ ॥ ૭૩-૮૩॥
અરોગિણો મહાભાગ વિદ્વાંસશ્ચ બહુશ્રુતાઃ ।
ભગવંસ્ત્વત્પ્રસાદેન જીવેમ શરદઃ શતમ્ ॥ ૭૩-૮૪॥
સદારા બન્ધુભિઃ સાર્દ્ધં ત્વદીયં તાણ્ડવામૃતમ્ ।
પિબન્તઃ કામમીશાનં નન્દામ શરદઃ શતમ્ ॥ ૭૩-૮૫॥
દેવદેવ મહાદેવ ત્વદીયાઙ્ઘ્રિસરોરુહમ્  ।
કામં મધુમયં પીત્વા મોદામ શરદઃ શતમ્ ॥ ૭૩-૮૬॥
કીટા નાગાઃ પિશાચા વા યે વા કે વા ભવેભવે ।
તવ દાસા મહાદેવ ભવામ શરદઃ શતમ્ ॥ ૭૩-૮૭॥
સભાયામીશ તે દેવ નૃત્યવાદ્યગલસ્વનમ્ ।
શ્રવણાભ્યાં મહાદેવ શ‍ૃણુયામ શરદઃ શતમ્ ॥ ૭૩-૮૮॥
સ્મૃતિમાત્રેણ સંસારવિનાશનકરાણિ તે ।
નામાનિ ખલુ દિવ્યાનિ પ્રબ્રવામ શરદઃ શતમ્ ॥ ૭૩-૮૯॥
ઇષુસન્ધાનમાત્રેણ દગ્ધત્રિપુર ઘૂર્જટે ।
આધિભિર્વ્યાધિભિર્નિત્યમજિતાઃ  સ્યામ શરદઃ શતમ્ ॥ ૭૩-૯૦॥
ચારુચામીકરાભાસં ગૌરીકુચપટોરસમ્ ।
કદા નુ લોકયિષ્યામિ યુવાનં વિશ્પતિં  કવિમ્ ॥ ૭૩-૯૧॥
પ્રમથેન્દ્રાવૃતં પ્રીતવદનં પ્રિયવાસસમ્ ।
સેવિષ્યેઽહં કદા સામ્બં સુભાસં શુક્રશોચિષમ્ ॥ ૭૩-૯૨॥

બહ્વેનસં  મામકૃતપુણ્યલેશં ચ દુર્મતિમ્ ।
સ્વીકરિષ્યતિ કિં  ન્વીશો નીલગ્રીવો વિલોહિતઃ ॥ ૭૩-૯૩॥
કાલશૂલાનલાસક્તં ભીતં વ્યાકુલમાનસમ્ ।
કદા નુ દ્રક્ષ્યતીશો માં તુવિગ્રીવો અનાનતઃ ॥ ૭૩-૯૪॥
ગાયકા યૂયમાયાત યદિ રાગાદિ લિપ્સવઃ ।
ધનદસ્ય સખાયં તમુપાસ્મૈ ગાયતા નરઃ ॥ ૭૩-૯૫॥
સ્વસ્ત્યસ્તુ સખિ તે જિહ્વે વિદ્યાદાતુરુમાપતેઃ ।
સ્તવમુચ્ચતરં બ્રૂહિ જયતામિવ દુન્દુભિઃ ॥ ૭૩-૯૬॥
ચેતયાજન શાન્તસ્ત્વં નેદં વેદાખિલં જગત્ ।
અસ્ય તૃપ્ત્યાખિલં શભોર્ગૌરો ન તૃષિતઃ પિબ ॥ ૭૩-૯૭॥
સુગન્ધિં  ચ સુખસ્પર્શં કામદં સોમભૂષણમ્ ।
ગાઢમાલિઙ્ગ  મચ્ચિત્તં યોષા જારમિવ પ્રિયમ્ ॥ ૭૩-૯૮॥
મહામયૂખાય મહાભુજાય મહાશરીરાય મહામ્બરાય ।
મહાકિરીટાય મહેશ્વરાય મહો મહીં  સુષ્ટુતિમીરયામિ  ॥ ૭૩-૯૯॥
યથાકથઞ્ચિદ્રચિતાભિરીષત્પ્રસન્નતશ્ચારુભિરાદરેણ ।
પ્રપૂજયામિ સ્તુતિભિર્મહેશમષાઢમુગ્રં સહમાનમાભિઃ ॥ ૭૩-૧૦૦॥
નમઃ શિવાય ત્રિપુરાન્તકાય જગત્ત્રયેશાય દિગમ્બરાય ।
નમોઽસ્તુ મુખ્યાય હરાય ભૂયો નમો જઘન્યાય ચ બુધ્નિયાય ॥ ૭૩-૧૦૧॥
નમો વિકારાય વિકારિણે તે નમો ભવાયાસ્તુ ભવોદ્ભવાય ।
બહુપ્રજાત્યન્તવિચિત્રરૂપ યતઃ પ્રસૂતા જગતઃ પ્રસૂતિઃ ॥ ૭૩-૧૦૨॥
તસ્મૈ સુરેશોરુકિરીટનાનારત્નાવૃતાષ્ટાપદવિષ્ટરાય ।
ભસ્માઙ્ગરાગાય  નમઃ પરસ્મૈ યસ્માત્પરં નાપરમસ્તિ કિઞ્ચિત્ ॥ ૭૩-૧૦૩॥
સર્પાધિરાજોષધિનાથયુદ્ધક્ષુભ્યજ્જટામણ્ડલગહ્વરાય ।
તુભ્યં નમઃ સુન્દરતાણ્ડવાય યસ્મિન્નિદં સઞ્ચવિચૈતિ સર્વમ્ ॥ ૭૩-૧૦૪॥
મુરારિનેત્રાર્ચિતપાદપદ્મમુમાઙ્ઘ્રિલાક્ષાપરિરક્તપાણિમ્    ।
નમામિ દેવં વૃષનીલકણ્ઠં હિરણ્યદન્તં શુચિવર્ણમારાત્ ॥ ૭૩-૧૦૫॥
અનન્તમવ્યક્તમચિન્ત્યમેકં હરન્તમાશામ્બરમમ્બરાઙ્ગમ્  ।

આજં પુરાણં પ્રણમામિ યૂપમણોરણીયાન્મહતો મહીયાન્ ॥ ૭૩-૧૦૬॥
અન્તઃસ્થમાત્માનમજં ન દૃષ્ટ્વા ભ્રમન્તિ મૂઢા ગિરિગયહ્વરેષુ ।
પશ્ચાદુદગ્દક્ષિણતઃ પુરસ્તાદધઃ સ્વિદાસીદુપરિ સ્વિદાસીત્ ॥ ૭૩-૧૦૭॥
ઇમં નમામીશ્વરમિન્દુમૌલે શિવં મહાનન્દમશોકદુઃખમ્ ।
હૃદમ્બુજે તિષ્ઠતિ યઃ પરાત્મા યતશ્ચ સર્વાઃ પ્રદિશો દિશશ્ચ ॥ ૭૩-૧૦૮॥
રાગાદિકાપટ્યસમુદ્ભવેન ભાન્તં ભવાખ્યેન મહામયેન ।
વિલોક્ય માં પાલય ચન્દ્રમૌલે ભિષક્તમં ત્વા ભિષજાં શ‍ૃણોમિ ॥ ૭૩-૧૦૯॥
દુઃખામ્બુરાશિં  સુખલેશહીનમસ્પૃષ્ટપુણ્યં બહુપાતકં મામ્ ।
મૃત્યોઃ કરસ્થં ભવ રક્ષ ભીતં પશ્ચાત્પુરસ્તાદધરાદુદક્તાત્ ॥ ૭૩-૧૧૦॥
ગિરીન્દ્રજાચારુમુખાવલોકસુશીતયા દેવ તવૈવ દૃષ્ટ્યા ।
વયં દયાપૂરિતયૈવ પૂર્ણમપો ન નાવા દુરિતા તરેમ ॥ ૭૩-૧૧॥
અપારસંસારસમુદ્રમધ્યે નિમગ્નમુત્ક્રોશમનલ્પરાગમ્ ।
મામક્ષમં પાહિ મહેશજુષ્ટમોજિષ્ઠયા  દક્ષિણયેવ રાતિમ્ ॥ ૭૩-૧૧૨॥
સ્મરન્પુરા સઞ્ચિતપાતકાનિ ખરં યમસ્યાપિ મુખં યમારે ।
બિભેમિ મે દેહિ યથેષ્ટમાયુર્યદિ ક્ષિતાયુર્યદિ વા પરેતઃ ॥ ૭૩-૧૧૩॥
સુગન્ધિભિઃ સુન્દરભસ્મગૌરૈરનન્તભોગૈર્મૃદુલૈરઘોરૈઃ ।
ઇમં કદાઽઽલિઙ્ગતિ  માં પિનાકી સ્થિરેભિરઙ્ગૈઃ  પુરુરૂપ ઉગ્રઃ ॥ ૭૩-૧૧૪॥
ક્રોશન્તમીશં પતિતં ભવાબ્ધૌ નાકુસ્થમણ્ડૂકમિવાતિભીતમ્ ।
કદા નુ માં રક્ષતિ દેવદેવો હિરણ્યરૂપઃ સ હિરણ્યસન્દૃક્ ॥ ૭૩-૧૧૫॥
ચારુસ્મિતં ચન્દ્રકલાવતંસં ગૌરીકટાક્ષારુહયુગ્મનેત્રમ્ ।
આલોકયિષ્યામિ કદા નુ સામ્બમાદિત્યવર્ણં તમસઃ પરસ્તાત્ ॥ ૭૩-૧૧૬॥
આગચ્છતાનાદિ મુમુક્ષવો યે યૂયં શિવં ચિન્તયતાન્તરેઽબ્જે ।
ધ્યાયન્તિ મુક્ત્યર્થમમું હિ નિત્યં વેદાન્તવિજ્ઞાનસુનિશ્ચિતાર્થાઃ ॥ ૭૩-૧૧૭॥
આયાત યૂયં ભવતાધિપત્યે કામં મહેશં ગિરિશં યજધ્વમ્ ।
એવં પુરાભ્યર્ચ્ય હિરણ્યગર્ભો ભૂતસ્ય જાતઃ પતિરેક આસીત્ ॥ ૭૩-૧૧૮॥
એકાયનં તે વિપુલાં શ્રિયં તે શ્રીકણ્ઠમેનં સુકૃતા નમન્તામ્ ।
શ્રીમાનયં શ્રીપતિવન્દ્યપાદઃ શ્રીણામુદારો ધરુણો રયીણામ્ ॥ ૭૩-૧૧૯॥

સુપુત્રકામા અપિ યે મનુષ્યા યુવાનમેનં ગિરિશં યજન્તામ્ ।
યતઃ સ્વયમ્ભૂર્જગતો વિધાતા હિરણ્યગર્ભઃ સમવર્તતાગ્રે ॥ ૭૩-૧૨૦॥
અલં કિમુક્તૈર્બહુભિઃ  સમીહિતં સમસ્તમસ્યાશ્રયણેન સિધ્યતિ ।
પુરૈનમાશ્રિત્ય હિ કુમ્ભસમ્ભવો દિવા ન નક્તં પલિતો યુવાજનિ ॥ ૭૩-૧૨૧॥
અન્યત્પરિત્યજ્ય મમાક્ષિભૃઙ્ગાઃ  સર્વં સદૈનં શિવમાશ્રયધ્વમ્ ।
આમોદવાનેષ મૃદુઃ શિવાય સ્વાદુઃષ્કિલાયં મધુમાઁ ઉતાયમ્ ॥ ૭૩-૧૨૨॥
ભવિષ્યસિ ત્વં પ્રતિમાનહીનો વિનિર્જ્જિતાશેષનરામરશ્ચ ।
નમશ્ચ તે વાણિ મહેશમેનં સ્તુહિ શ્રુતં ગર્તસદં યુવાનમ્ ॥ ૭૩-૧૨૩॥
યદ્યન્મનશ્ચિન્તયસિ ત્વમિષ્ટં તત્તદ્ભિવિષ્યત્યખિલં ધ્રુવં તે ।
દુઃખેન વૃત્તિં  વિષયે કદાચિદ્યક્ષ્વામહે સૌમનસાય રુદ્રમ્ ॥ ૭૩-૧૨૪॥
અજ્ઞાનયોગાદપચારકર્મ યત્પૂર્વમસ્માભિરનુષ્ઠિતં તે ।
તદેવ સોઢ્વા સકલં દયાલો પિતેવપુત્રાન્પ્રતિ નો જુષસ્વ  ॥ ૭૩-૧૨૫॥
સંસારાખ્યક્રુદ્ધસર્પેણ તીવ્રૈ રાગદ્વેષોન્માદલોભાદિદન્તૈઃ ।
દષ્ટં દૃષ્ટ્વા માં દયાલુઃ પિનાકી દેવસ્ત્રાતા ત્રાયતામપ્રયુચ્છન્ ॥ ૭૩-૧૨૬॥
ઇત્યુક્ત્વાન્તે યે સમાધેર્નમન્તે રુદ્ર ત્વાં તે યાન્તિ જન્માહિદષ્ટાઃ ।
સન્તો નીલગ્રીવસૂત્રાત્મનાહં તત્ત્વા યામિ બ્રહ્મણા વન્દમાનઃ ॥ ૭૩-૧૨૭॥
ભવાધિભીષણજ્વરેણ પીડિતાન્મહામયા-
નશેષપાતકાલયાનદૂરકાલલોચનાન્ ।
અનાથનાથ તે કરેણ ભેષજેન કાલહા
ઉદૂષુણો વસો મહે મૃશસ્વ શૂર રાધસે ॥ ૭૩-૧૨૮॥
જયેમ યેન સર્વમેતદિષ્ટમષ્ટદિગ્ગણં
ભુવઃ સ્થલં દિવઃ સ્થલં નભઃસ્થલં ચ તદ્ગતમ્ ।
ય એષ સર્વદેવ દાનવપ્રભુઃ સભાપતિઃ
સ નો દદાતુ તં રયિં  પુરું પિશઙ્ગસન્દૃશમ્  ॥ ૭૩-૧૨૯॥
નમો ભવાય તે હરાય ભૂતિભાસિતોરસે
નમો ભવાભિભૂતિ ભીતિસઙ્ગિને  પિનાકિને ।
નમઃ શિવાય વિશ્વપાય શાશ્વતાય હેલયે
ન યસ્ય હન્યતે સખા ન જીયતે કદાચન ॥ ૭૩-૧૩૦॥

સુરપતિપતયે નમો નમઃ પ્રજાપતિપતયે નમો નમઃ ।
ક્ષિતિપતિપતયે નમો નમોઽમ્બિકાપતય ઉમાપતયે નમો નમઃ ॥ ૭૩-૧૩૧॥
વિનાયકં વન્દનમસ્તકાહતસ્વનાદ્યસઙ્ઘૃષ્ટકિરીટમસ્તકમ્  ।
નમામિ નિત્યં પ્રણતાર્તિનાશનં   કવિં  કવીનામુપમશ્રવસ્તમમ્ ॥ ૭૩-૧૩૨॥
દેવા યુદ્ધે યાગે વિપ્રાસ્ત્રેપ્યાહ્વયં ધ દ્વયં વિન્દન્તિ સ્કન્દમ્ ।
વન્દે સુબ્રહ્મણ્યોં સુબ્રહ્મણ્યોં સુબ્રહ્મણ્યોમ્ ॥ ૭૩-૧૩૩॥
નમઃ શિવાયૈ જગદમ્બિકાયૈ શિવપ્રિયાયૈ શિવવિગ્રહાયૈ ।
સમુદ્બભૂવાદ્રિપતેઃ સુતા યા ચતુષ્કપર્દા યુવતિઃ સુપેશાઃ ॥ ૭૩-૧૩૪॥
હિરણ્યવર્ણાં મણિનૂપુરાઙ્ઘ્રિં   પ્રસન્નવક્ત્રાં શુકપદ્મહસ્તામ્ ।
વિશાલનેત્રાં પ્રણમામિ ગૌરીં  વચોવિદં વાચમુદીરયન્તીમ્ ॥ ૭૩-૧૩૫॥
નમામિ મેનાતનયામમેયામિમામુમાં કાન્તિમતીમમેયામ્ ।
કરોતિ યા ભૂતિસિતૌ સ્તનૌ દ્વૌ પ્રિયં સખાયં પરિષસ્વજાના ॥ ૭૩-૧૩૬॥
કાન્તામુમાં કાન્તનિભાઙ્ગકાન્તિભાન્તામુપાત્તાનતહર્યજેન્દ્રામ્  ।
નતોઽસ્મિ યાસ્તે ગિરિશસ્ય પાર્શ્વે વિશ્વાનિ દેવી ભુવનાનિ ચષ્ટે ॥ ૭૩-૧૩૭॥
વન્દે ગૌરીં  તુઙ્ગપીનસ્તનીં   તાં ચન્દ્રાચૂડાં ક્લિષ્ટસર્વાઙ્ગરાગામ્  ।
યૈષા દુઃખિપ્રાણિનામાત્મકાન્તિં  દેવીં  દેવીં  રાધસે ચાદયન્તીમ્ ॥ ૭૩-૧૩૮॥
એનાં વન્દે દીનરક્ષાવિનોદાં મેનાકન્યાં માનદાનન્દદાત્રીમ્ ।
યા વિદ્યાનાં મઙ્ગલાનાં  ચ વાચામેષા નેત્રી રાધસઃ સૂનૃતાનામ્ ॥ ૭૩-૧૩૯॥
સંસારતાપોરુભયાપહન્ત્રિ ભવાનિ ભોજ્યાભરણૈકભોગે ।
ધિયં વરાં દેહિ શિવે નિરર્ગલાં યયાતિ વિશ્વાદુરિતા તરેમ ॥ ૭૩-૧૪૦॥
શિવે કથં ત્વત્સમતા ક્વ દીયતે જગત્કૃતિઃ  કેલિરયં શિવઃ પતિઃ ।
હરિસ્તુ દાસોઽનુચરીન્દિરા શચી સરસ્વતીં  વા સુભગા દદિર્વસુ ॥ ૭૩-૧૪૧॥
વસુરુવાચ ।
ઇત્યનેન સ્તવેનેશં સ્તુત્વેત્થં સ મહામુનિઃ ।
સ્નેહાશ્રુપૂર્ણનયનઃ પ્રણનામ સભાપતિમ્ ॥ ૭૩-૧૪૨॥
મુહુર્મુહુઃ  પિબન્નીશં તાણ્ડવામૃતમઙ્ગલમ્  ।
સર્વાન્કામાનવાપ્યાન્તે ગાણપત્યમવાપ હ ॥ ૭૩-૧૪૩॥
ઇમં સ્તવં જૈમિનિના વચોદિતં દ્વિજોત્તમો યઃ પઠતીહ ભક્તિતઃ ।

તમિષ્ટવાક્સિદ્ધિમતિદ્યુતિશ્રિયઃ પરિષ્વજન્તે જનયો યથા પતિમ્ ॥ ૭૩-૧૪૪॥
મહીપતિર્યસ્તુ યુયુત્સુરાદરાદમું પઠત્યસ્ય તથૈવ સાદરાત્ ।
પ્રયાન્તિ શીઘ્રં પ્રમદાન્તકાન્તિકં ભિયં દધાના હૃદયેષુ શત્રવઃ ॥ ૭૩-૧૪૫॥
ત્રૈવર્ણિકેષ્વન્યતમો   ય એનં નિત્યં કદાચિત્પઠતીશભક્તિતઃ ।
કલેવરાન્તે શિવપાર્શ્વવર્તી નિરઞ્જનઃ સામ્યમુપૈતિ દિવ્યમ્ ॥ ૭૩-૧૪૬॥
લભન્તે પઠન્તો મતિં  બુદ્ધિકામા લભન્તે તથૈવ શ્રિયં પુષ્ટિકામાઃ ।
લભન્તે હિ ધાન્યં નરા ધાન્યકામા લભન્તે હ પુત્રાન્નરાઃ પુત્રકામાઃ ॥ ૭૩-૧૪૭॥
પાદં વાપ્યર્દ્ધપાદં વા શ્લોકં શ્લોકાર્દ્ધમેવ વા ।
યસ્તુ ધારયતે નિત્યં શિવલોકં સ ગચ્છતિ ॥ ૭૩-૧૪૮॥
યત્ર નૃત્તં શિવશ્ચક્રે તાણ્ડવં તત્સ્થલં શુભે ।
પુણ્યાત્પુણ્યતરં તીર્થં તત્ર સ્નાત્વા વિમુચ્યતે ॥ ૭૩-૧૪૯॥
યસ્તત્ર કુરુતે શ્રાદ્ધં પિતૄણાં મનુજોત્તમ ।
પૂર્વજાન્સ નયેત્સ્વર્ગં નાત્ર કાર્યા વિચારણા ॥ ૭૩-૧૫૦॥
ગાં સુવર્ણં ધરાં શય્યાં વસ્ત્રમાતપવારણમ્ ।
પાનમન્નં દ્વિજે દદ્યાત્તત્ર તત્સર્વમક્ષયમ્ ॥ ૭૩-૧૫૧॥
એતદાખ્યાનકં પુણ્યં પુણ્ડરીકપુરોદ્ભવમ્ ।
શ‍ૃણુયાચ્છ્રાવયેદ્વાપિ  સોઽપિ રુદ્રપ્રિયો ભવેત્ ॥ ૭૩-૧૫૨॥
ઇતિ શ્રીબૃહન્નારદીયપુરાણે બૃહદુપાખ્યાને ઉત્તરભાગે વસુમોહિની સંવાદે
ત્ર્યમ્બકેશ્વરમાહાત્મ્યે વેદપાદસ્તવો નામ ત્રિસપ્તતિતમોઽધ્યાયઃ ॥ ૭૩॥
બૃહન્નારદીયપુરાણ । ઉત્તરભાગ । અધ્યાય ૭૩/૨૯-૧૪૮॥

